
MINUTI

Il-Minuti tal-Laqgħa Nru 17 li saret fit-2 ta’ Diċembru, 2015 kienu konfermati.

L-OPERAT TAL-MEKKANIŻMU U TAL-FAĊILITÀ GĦALL-ISTABBILTÀ FINANZJARJA EWROPEA 2014 - 2015

THE CHAIRMAN (Onor. Silvio Schembri): Ngħaddu għat-tieni item fuq l-aġenda tagħna li hija preżentazzjoni dwar l-operat tal-Mekkaniżmu u tal-Faċilità għall-Istabilità Finanzjarja Ewropea għas-snin 2014 u 2015. Sabiex jagħtina din il-preżentazzjoni għandna magħna s-Sur Alfred Camilleri, Segretarju Permanenti fil-Ministeru għall-Finanzi, li nistiednu sabiex jingħaqad magħna madwar il-mejda u jibda bil-preżentazzjoni tiegħu.   

IS-SUR ALFRED CAMILLERI (Segretarju Permanenti fil-Ministeru għall-Finanzi):  Sur President, se nipprova nagħtikom ħarsa bilanċjata u dettaljata ħalli tkunu tistgħu tapprezzaw aktar dan il-mekkaniżmu. Il-European Stability Mechanism huwa l- backstop li jintuża fi żmien ta’ kriżi fiż-żona tal-ewro. Il-ħolqien tiegħu kien fiż-żmien il-kriżi finanzjarja, li mbagħad, kif wieħed jista’ japprezza, żviluppat fi kriżi ekonomika u li allura ħoloq mekkaniżmu ieħor, u ċjoè il-mekkaniżmu temporanju tal-EFSF, li llum m’għadux jintuża. Għalkemm għadu f’postu, illum bħala mekkaniżmu, m’għadux jintuża. L-ESM segwa l-EFSF u huwa l-mekkaniżmu permanenti li jilqa’ għal meta jkun hemm il-maltemp fiż-żona tal-ewro. Dan huwa mekkaniżmu li twaqqaf bit-trattat bejn l-imsieħba kollha li huma membri fiż-żona tal-ewro u segwa l-EFSF.  

In-natura tal-ESM hija kompletament differenti minn dik tal-EFSF. L-ewwel nett, l-ESM huwa istituzzjoni finanzjarja internazzjonali u għandu share capital sostanzjali, robust ħafna u l-fiżjonomija tiegħu hija iktar b’saħħitha minn dak li kien hemm qabel. Ta’ min jgħid mill-ewwel li l-ESM ma jgħinx lill-pajjiżi li għandhom bżonn l-għajnuna tiegħu mingħajr kondizzjonijiet imma jipprovdi għajnuna lil min għandu bżonnha skont kriterji severi u b’ħafna kondizzjonijiet.  

Bħala governanza l-ESM għandu l-bord tal-gvernaturi li huma l-ministri mseħbin fiż-żona ewro. Imbagħad għandu l-bord tad-diretturi, li normalment huma l-kapijiet tal-ministeri għall-finanzi, jiġifieri min-naħa taċ-Ċivil. Għandu wkoll diversi sotto-kumitati.  Pereżempju, hemm il-Compensation Committee, li jieħu ħsieb il-pagi u li huwa mmexxi minn Malta. Fil-fatt dan il-kumitat jiġi chaired minni. Imbagħad għandu kumitat ieħor li huwa r-Risk Committee li jħares lejn l-investimenti u s-self li jkun qed jagħmel l-ESM u l-policies li jirrigwardjawh. 

Bħala kapital tal-ESM qegħdin nitkellmu fuq madwar €705 biljun. Dan huwa subscribed imma mhuwiex kapital kollu mħallas. Għandek ‘il fuq minn €80 biljun li huwa mħallas – issa nispjega kemm aħna kkontribwixxejna għalih – u l-kumplament, jiġifieri €624 biljun, li huwa callable capital u li jista’ jintalab jitħallas skont il-bżonn. L-ESM jiflaħ jislef sa €500 biljun. Hawnhekk qegħdin nitkellmu fuq istituzzjoni li meta tipparagunaha mal-istituzzjonijiet finanzjarji l-oħra nistgħu ngħidu li hija waħda mill-iktar istituzzjonijiet b’saħħithom kemm f’dak li huwa terminu ta’ kapital kif ukoll f’dak li huwa terminu tal-ammont ta’ għajnuna li tista’ tagħti bħala istituzzjoni.  

Mit-€80 biljun li tħallsu f’kapital pajjiżna ħallas ‘il fuq minn €58 miljun. Dak huwa l-kapital li aħna kkontribwixxejna lejn l-ESM u dan tħallas permezz ta’ diversi installments fuq medda ta’ tliet snin, l-2012, l-2013 u l-2014, fejn kull darba ħallasna madwar €11.7 miljuni. Aktar qabel għedtilkom li l-ESM juża diversi strumenti. L-ewwel nett, kif spjegajt iktar kmieni, l-ESM jagħti għajnuna ikkondizzjonata. Hawnhekk m’għandekx istituzzjoni li qiegħda tagħti grants imma qiegħda tagħti loans li jridu jitħallsu lura, u l-għajnuna li tingħata hija marbuta ma’ programmi li huma kkondizzjonati ħafna. Għandek ħafna kondizzjonijiet u ħafna minnhom huma ta’ natura strutturali, fis-sens ta’ riformi strutturali li l-pajjiż li jkun qed jitlob l-għajnuna u ngħata l-għajnuna mill-ESM, ikun ingħata.  

Hawnhekk għandek diversi strumenti, ħafna minnhom ta’ self, għandek dik li hija loan u mbagħad l-ESM jista’ juża wkoll ix-xiri ta’ bonds jew stocks tal-gvern skont il-pajjiż li jkun qed jopera fih, kemm fis-suq primarju kif ukoll fis-suq sekondarju. Jista’ jkun li jkollok programm ta’ prekawzjoni u hawnhekk tieħu forma ta’ credit line, allura linja ta’ nifs li l-pajjiż jingħata sabiex ikun jista’ jserraħ moħħu li f’każ ta’ bżonn ikun jista’ jsib fuq xiex jaqa’. Inħoloq ukoll mekkanżimu ieħor li jgħin lill-istituzzjonijiet finanzjarji. Nafu li fil-kriżi finanzjarja kellek diversi istituzzjonijiet finanzjarji u banek li batew ħafna f’dak li huwa kapital u allura kellhom bżonn li jiġu rikapitalizzati. U hawnhekk l-ESM jista’ juża żewġ mekkaniżmi; jew jirrikapitalizza tramite l-programm ta’ għajnuna li l-pajjiż ikun qed jingħata, għajnuna strutturali li l-pajjiż ikun qed jingħata, jew inkella jidħol l-ESM stess u jinvesti fil-bank u jikkapitalizza l-bank. S’issa l-ESM dejjem ħadem permezz tal-programmi ta’ għajnuna lil diversi pajjiżi u allura r-rikapitalizzazzjoni dejjem saret tramite l-programm strutturali.  

L-ESM għandu l-capital base tiegħu billi jissellef u jislef, dik hija l-funzjoni tiegħu u allura hawnhekk iddipartixxejna kompletament minn dak li konna nafu fil-mekkaniżmu ta’ qablu u ċjoè tal-EFSF. Fil-każ tal-EFSF kien qed jaħdem abbażi ta’ garanziji pprovduti mill-istati membri tal-EFSF. Issa hemmhekk x’kien qed jiġri? Hemmhekk l-EFSF, bħala mekkaniżmu, kien qed jissellef ukoll u jislef lill-pajjiżi li jkollhom bżonn l-għajnuna imma kull darba li jislef, li jgħaddi tranche, kien qed jikkonsma parti mill-garanziji li l-membri tal-EFSF, jiġifieri dawk li kkontribwixxew lejn l-EFSF, kienu taw. U allura jekk l-EFSF jagħti self ta’ €10 biljun lil pajjiż li jkun fi programm, parti minn dak is-self kien jgħaddi fuq id-dejn nazzjonali tad-diversi pajjiżi. Mela kellek il-contribution key u dawk l-€10 biljuni jinfirxu fuq id-diversi pajjiżi li kien jiżdied mad-dejn nazzjonali tagħhom. Issa nidħol ftit iktar ‘il quddiem u nurikom l-impatt ta’ dan il-mekkaniżmu.  

Fil-każ tal-ESM dan l-impatt ma jeżistix għax l-ESM jislef imma bis-self li jagħti ma jaffettwax id-dejn nazzjonali tad-diversi pajjiżi li huma x-shareholders tiegħu. L-iktar programm frisk li għandu l-ESM huwa t-tielet bailout tal-Greċja, li huwa programm ta’ €86 biljun u li l-għeluq tiegħu huwa maħsub li jsir f’Awwissu tal-2018. Imbagħad kellek ukoll il-programm ta’ Ċipru, li ħa €6.3 biljun mingħand l-ESM u seta’ jieħu sa €9 biljuni. Dan il-programm ingħalaq fil-31 ta’ Marzu u fil-fatt lanqas l-aħħar review ma saret u allura l-programm ma ġiex estiż. Imbagħad kien hemm l-għajnuna li ngħatat lil Spanja permezz ta’ għajnuna diretta għar-rikapitalizzazzjoni tal-banek. Din l-għajnuna kienet ingħatat fl-2011 u għalqet fl-2013.  
Għandek ukoll il-programm ġdid għall-Greċja li seħħ wara xhur twal ta’ negozjati mal-Greċja u l-kuntest kien li kien. Il-Greċja spiċċat minn pożizzjoni dgħajfa għal pożizzjoni kritika minħabba d-dewmien li kien hemm għax in-negozjati ma kenux qegħdin iwasslu għal wisq. Imbagħad fit-8 ta’ Lulju tal-2015 il-Gvern Grieg għamel talba ġdida għal programm strutturali ġdid, jiġifieri għamel talba għal bailout ġdid. Dan il-programm ġie approvat b’kondizzjonijiet, sar memorandum of understanding, u huwa programm ta’ €86 biljun u huwa bbażat fuq numru estensiv ta’ kondizzjonijiet. Ħafna minn dawn il-kondizzjonijiet huma riformi strutturali f’kull qasam tal-ħajja ekonomika Griega u allura għandek riformi fil-pensjonijiet, riformi fuq il-privatizzazzjoni, riformi fuq it-tassazzjoni, riformi fl-organizzazzjoni tas-settur pubbliku, eċċ. Il-Greċja hija mistennija li twettaq dawn il-ħafna riformi fit-tliet snin tal-programm.  

Bdejna mill-2015 u kif għedt iktar kmieni, il-programm huwa maħsub li jintemm fl-2018.  Hemm numru estensiv ta’ kondizzjonijiet li jgħidulhom prior actions, li diġà ġew imwettqa, sabiex jingħataw it-tranche li jmiss mill-programm. Huwa maħsub li b’dan it-tranche l-Greċja tieħu €10.3 biljun sa Ottubru. Ovvjament għad fadal issues, jiġifieri minkejja li fl-aħħar Euro Group kien hemm qbil bejn il-Ministri taż-żona tal-ewro dwar il-programm Grieg u t-tranche ta’ €10.3 biljun li għandha tingħata l-Greċja mill-programm tal-ESM, għad fadal issues li jridu jiġu indirizzati. L-ewwel nett għad fadal l-evalwazzjoni li trid issir għal numru ta’ prior actions li ġew imwettqa mill-Greċja u li abbażi tagħhom kien ikkondizzjonat it-tranche li se tingħata. U minkejja li dawn għaddew mill-Parlament Grieg, għad fadal xogħol tekniku li qed isir biex jaraw kemm it-twettiq ta’ dawk il-prior actions huwiex skont il-ftehim u l-memorandum of understanding li hemm mal-Greċja. Imbagħad hemm il-kwestjoni – u din hija importanti – tal-involviment tal-IMF f’dan it-tielet bailout Grieg.  

Fiż-żona tal-ewro dejjem ittieħdet il-pożizzjoni li fejn jidħlu dawn il-programmi ta’ għajnuna lil pajjiżi li jkunu f’diffikultà, jekk jista’ jkun, ikun hemm sħubija mal-IMF. L-IMF dejjem jinġieb onboard u allura l-għajnuna li tingħata, b’mod speċjali l-għajnuna teknika, issir fuq bażi tripartitika. Għalhekk hawnhekk għandek it-tliet partijiet li normalment huma l-Kummissjoni, il-Bank Ċentrali Ewropew u l-IMF. L-IMF jikkontribwixxi l-finanzjament għall-programm skont kif ikun il-każ. Fil-każ tat-tielet bailout hemm dibattitu sostanzjali dwar is-sostenibilità tad-dejn Grieg u hemm kuntrasti ta’ opinjoni dwar kemm huwa sostenibbli d-dejn Grieg. 

Skont studji li għamel l-IMF iħoss li hemm bżonn ta’ azzjoni drastika fit-tul sabiex id-dejn Grieg isir iktar sostenibbli. Il-Kummissjoni flimkien mal-ESM u l-Bank Ċentrali Ewropew għandhom evalwazzjoni teknika kemmxejn differenti. U d-diskussjonijiet għadhom għaddejjin. Skont l-istqarrija li nħarġet wara l-aħħar Euro Group tal-ministri għall-finanzi taż-żona tal-ewro ntlaqat l-intenzjoni tal-IMF li jissieħeb imma għadu ma ngħatax a firm commitment li l-IMF se jissieħeb f’dan il-programm. Jekk inħarsu lejn din is-slide naraw l-għajnuniet li l-Greċja ngħatat matul l-2015. Huwa importanti li t-tranche li jmiss tal-Greċja jinħareġ għax għandek il-likwidità tal-Gvern Grieg li qiegħda tingħafas u allura għandek l-arretrati u l-pagamenti li l-Gvern Grieg jista’ jħallas lis-suppliers tiegħu u lil dawk li jaħdmulu li qegħdin telgħin mhux ħażin. Huwa previst li jekk dan it-tranche ma jiġix mogħti biċċa biċċa skont il-bżonn fil-ġimgħat li ġejjin, u nisperaw li naslu hemmhekk, allura l-pożizzjoni tista’ tiggrava.  

L-ESM hija istituzzjoni li nħolqot mix-xejn u llum hija istituzzjoni stabbilita u qiegħda timmatura. Illum għandek istituzzjoni internazzjonali b’madwar 150 impjegat, bi credit rating li huwa robust ħafna. Fitch jagħtiha AAA rating u Moody’s jagħtiha AA1 rating u allura qegħdin nitkellmu fuq istituzzjoni robusta ħafna, bi standing internazzjonali li jispira fiduċja u li hija kredibbli immens.  

Se nitkellem issa dwar l-iktar deċiżjonijiet saljenti fl-2014. Għandek Spanja, l-Irlanda u l-Portugall li ħarġu mill-programm li kellhom. Hawnhekk irridu ngħidu li apparti l-Greċja kellek l-għajnuna lil Spanja għar-rikapitalizzazzjoni u mbagħad għandek il-programm Irlandiż, il-programm Portugiż kif ukoll il-programm Ċiprijott. Spanja, l-Irlanda, il-Portugall u Ċipru kollha ħarġu mill-programm tagħhom. Imbagħad kellek is-sħubija tal-Litwanja fiż-żona tal-ewro u din iddaħħlet fl-ESM. Kellek id-deċiżjoni dwar ir-rikapitalizzazzjoni diretta tal-istituzzjonijiet finanzjarji u din kienet xi ħaġa importanti ħafna għax dak il-mekkaniżmu ma kienx available għall-istituzzjoni. Imbagħad kellek id-deċiżjoni li jsiru l-external auditors tal-ESM.  
Kien hemm diversi updates tal-programm Ċiprijott. Kif spjegajt Ċipru ħareġ mill-programm u allura llum qegħdin fil-fażi ta’ dik li ngħidulha l-post programme surveillance. Hawnhekk irrid ngħid li l-fatt li pajjiż ikun temm u ħeles mill-programm ma jfissirx li dak il-pajjiż ma jkunx qiegħed jiġi monitored mill-qrib ħafna mill-istituzzjonijiet. Anzi, b’mod regolari, dawk il-pajjiżi li jkunu fi programm u jkunu ħarġu minnu, isir rapportaġġ fuqhom mill-qrib ħafna dwar l-andament ekonomiku u finanzjarju tagħhom. L-iskop hu li wieħed jipprova jipprevjeni u jilqa’ sabiex ma jerġax jiġi fil-bżonn ta’ programm ieħor. Imbagħad kellna l-approvazzjoni tat-tielet programm għall-Greċja f’Lulju/Awwissu tas-sena li għaddiet u l-memorandum of understanding kif ukoll il-bord tal-awdituri.  

Il-paid-in-capital li kien stabbilit bħala €80.5 biljun tħallas kollu u allura l-aħħar tranche li l-pajjiżi kellhom iħallsu ħallsuh kollu. Illum l-ESM għandha l-paid-in-capital kollu u għandha balance sheet ta’ aktar minn €752 biljun. Fl-2014 għamlet profitt ta’ aktar minn €443 miljun. L-accounts tal-2015 waslu sabiex jiġu audited u waslu biex jitpoġġew għad-dispożizzjoni tal-gvernaturi fl-annual general meeting. Fl-annual general meeting tal-ESM jiltaqa’ il-bord tal-gvernaturi ġewwa l-Lussemburgu, normalment fil-kwartieri tal-ESM, u fejn hemmhekk il-gvernaturi jagħtu ħarsa lejn l-ESM u l-attivitajiet tagħha, u japprovaw ukoll ir-rapport annwali tal-ESM, u allura l-accounts tal-ESM. Ir-rapport tal-2015 nibagħtuh lill-Ministru sabiex min-naħa tiegħu jpoġġih fuq il-Mejda tal-Kamra. Dak skont il-liġi tal-ESM.  

THE CHAIRMAN: Sur Camilleri, nirringrazzjak ta’ din il-preżentazzjoni. Issa nsejjaħ lill-Ministru Scicluna.  

ONOR. EDWARD SCICLUNA (Ministru għall-Finanzi): Is-Segretarju Permanenti għamel preżentazzjoni komprensiva ħafna. Min-naħa tiegħi xtaqt inżid biss żewġ punti ma’ dak li qal. L-ewwel nett, għalkemm mhuwiex bank imma jopera qisu bank għax ibigħ il-bonds fuq skala internazzjonali. Fil-fatt illum il-President qiegħed fil-Golf biex jara daqsxejn li meta toħroġ bond oħra nkunu nafu li fil-Golf hemm il-finanzi u allura billi hija AAA rated ikun hemm konkorrenza. Hawnhekk qegħdin nitkellmu fuq somom kbar. Il-mekkaniżmu huwa kbir u allura jkun irid somom kbar u allura jrid ikollok sorsi ta’ finanzi minn kullimkien.  

Punt saljenti huwa li x-share ta’ Malta tal-EFSF u tal-ESM, għalkemm bħala miljuni huma żgħar, imma bħala piż fuq il-pajjiż huwa kbir għax tlaħħaq ‘il fuq minn 3% tal-GDP.  

IS-SUR ALFRED CAMILLERI: 3.2%.  

ONOR. EDWARD SCICLUNA: Hija t-tieni l-ogħla wara l-Islovenja. Jekk xi ħadd jistaqsi għalfejn il-Ġermanja għandha rata taħt it-3% u pajjiż żgħir bħal tagħna r-rata hija ta’ aktar minn 3%, ... Il-formula hi dik li hi u taħdem b’dak il-mod. Pereżempju, jekk fil-Parlament Ewropew għandna sitt siġġijiet, il-Ġermanja suppost għandu jkollha ħafna aktar siġġijiet milli għandha attwalment jekk se nieħdu kollox pro rata. Jiġifieri meta tasal għall-affarijiet minimi tiġi favurina u allura għandna siġġijiet iktar milli kieku jkollna bil-pro rata. Fil-fatt kieku kien ikollna tlieta imma minflok għandna sitta, jiġifieri hemm bħal capping però, min-naħa l-oħra, meta tinżel ‘l isfel hemm limitu ta’ kemm tista’ tinżel u allura tiġi li aħna jmissna dak li jmissna u tiġi daqsxejn iżjed minn 3%.  

Nistgħu ngħidu li dan kien effettiv ħafna għal kull pajjiż li ssellef minnu. Fil-każ tal-Irlanda ħarġu minnu u kien il-mod biex il-pajjiż jiġi bailed out wara li għamlu bailout. L-istess Ċipru, b’ċerta dekor irnexxielhom jużaw il-loan bil-kwiet u għalkemm fadlilhom f’dik li hija konvalexxenza, dawn poġġew rashom hemm u aċċettaw il-kondizzjonijiet imposti fuqhom. Ma qagħdux jirribellaw u mxew. Forsi tilfu ż-żmien ukoll għax kieku ma kienx ikollhom bżonn tal-bail-in u kellhom jużaw ukoll ir-riżorsi tagħhom. Però l-Irlanda, il-Portugall, Spanja u l-Greċja kollha nafu bil-problemi li nħolqulhom hemmhekk.  

L-aħħar punt hu li bħala Maltin nistaqsu fuq dik il-biċċa xogħol tal-haircut. U hawnhekk fejn għandna d-differenza bejn l-IMF u l-Unjoni Ewropea. L-IMF, bir-regoli tagħha, tqis x’jiflaħ pajjiż u jekk pereżempju, ma tħossx li pajjiż jista’ qatt jagħmel primary surplus ta’ 3.5% kull sena għal għaxar snin, allura taqbad u tgħid li jekk verament irid jieħu nifs irid ikollu haircut fuq id-dejn. Pereżempju, li kellhom il-banek meta saret il-haircut tal-Greċja dak kien investiment fil-Greċja, fejn xtraw il-bonds tal-gvern imma ġiethom ħażin għax il-pajjiż mar lura u allura tilfu l-investiment tagħhom u saret haircut ta’ 60% jew 70% tal-bonds, inkluż Maltin, li kien fadlilhom biss biċċa karta li kienet tiswa 30% jew 25%. Dak huwa haircut imma issa trid tistenna li dawn il-fondi li sellifna, ma’ pajjiżi oħra fi spirtu ta’ solidarjetà, u ma kienx biex isir investiment imma biex ngħinuhom, għandu jkun sagrosant daqs il-flus li tagħti l-IMF u m’għandux ikun hemm haircut fuqhom. 

Huwa proprju għalhekk li qegħdin nirreżistu, mhux biss il-Ġermanja imma anke pajjiżna u kull pajjiż ieħor, biex ma ssirx haircut. Ovvjament l-IMF ma taqbilx magħna imma aħna lesti li fl-aħħar tal-programm, li għandhom imexxu naraw is-sitwazzjoni kif inhi, u jekk naraw li huwa fl-interess tagħhom li nħaffulhom il-piż tad-dejn lejna, aħna lesti li nagħmluha. Il-kelma eżatta mhijiex haircut imma profiling, jiġifieri li inti twaqqa’ ir-rati tal-imgħax – u din xi ħaġa li diġà għamilnieha – fuq is-self li tagħti u ttawwal iż-żmien ta’ meta jitħallsu lura. Dak huwa l-profiling u aħna lesti li nikkonsidrawh. 

L-IMF tixtieq li niddikjarawh minn issa imma aħna qed ngħidu le, bħalma l-IMF tagħmel il-kondizzjonijiet tagħha, aħna wkoll irridu nagħmlu l-kondizzjonijiet tagħna u nixtiequ nagħmlu kondizzjoni fuq dan il-profiling li jsir fl-aħħar tal-programm u jiddependi jekk il-Greċja tkunx għamlet l-almu tagħha u wettqet ir-riformi li ntalbet tagħmel. Imma fadlilhom piż fuqhom u biex jieħdu nifs iridu l-profiling, jiġifieri jridu li nħaffulhom il-piż.  Aħna kkommettejna ruħna bħala pajjiż li fl-aħħar tal-programm lesti li nagħmlu dan il-profiling, jiġifieri lesti li nħaffulhom is-self.  

Issa dan kollu xi jfisser għal Malta? Ifisser li aħna nissellfu b’rata ogħla u nsellfu lill-Greċja b’rata iktar baxxa! Jiġifieri mhux biss qed nagħtu dak il-kontribut li nsellfu imma qegħdin inħaffulhom ukoll id-dejn tagħhom. Allura tiġix tgħidlu haircut imbagħad. Aħna mal-Maltin nixtiequ li għallinqas, fuq il-kotba, dawk il-flus li sellfu fi spirtu ta’ solidarjetà jeħduhom kollha lura. Issa jekk mhux fis-snin qarib neħduhom fit-tul.  

THE CHAIRMAN: Jekk m’iniex sejjer żball din kienet ġiet ikkonfermata wkoll mill-Prim Ministru f’xi summit.  

IS-SUR ALFRED CAMILLERI: Hija xi ħaġa maqbula u m’hemmx haircuts fuqha.  

THE CHAIRMAN: L-Onor. Kristy Debono.  
ONOR. KRISTY DEBONO: Jien se nkompli ma’ dak li kien qed jgħid il-Ministru Scicluna. L-ewwel nett nixtieq nirringrazzjak Sur Camilleri tal-preżentazzjoni li ressaqtilna. Rigward il-Greċja, naf li smajna ħafna dwarha imma kemm huma on track u kemm qegħdin jikkoperaw sabiex iżommu mal-kriterji stabbiliti ħalli jkunu eleġibbli? Ovvjament se jeħduhom imma realment kemm qed ikunu koperattivi fil-miżuri implimentati li qed jiġu rikjesti li jagħmlu?  

IS-SUR ALFRED CAMILLERI: Qegħdin ikunu koperattivi ħafna. L-ewwel nett, kien hemm diffikultajiet ta’ komunikazzjoni u diffikultajiet, kif spjega tant tajjeb il-Ministru, ta’ fiduċja. Meta għandek diversi pajjiżi li se jinnegozjaw miegħek u inti se tinnegozja miegħi, u fid-diskussjoni li għandna bejnietna m’aħniex nafdaw lil xulxin biżżejjed, m’hemmx relazzjoni ta’ fiduċja, hemmhekk se jkollok diffikultà anke fil-komunikazzjoni tiegħek. Kien hemm dawn id-diffikultajiet qabel ma sar il-qbil f’Lulju/Awwissu tas-sena li għaddiet bejn l-awtoritajiet Griegi u l-Ministri madwar il-mejda tal-Euro Group. Hemmhekk qisu kellek gruppi ta’ nies li qed jitkellmu fuq wavelengths differenti.  

Imbagħad wara dak il-qbil is-sitwazzjoni nbidlet b’mod radikali. Illum hemm diffikultajiet għax meta qed timplimenta programm ta’ awsterità jew riformi qawwijin u tqal, qiegħed tolqot lin-nies u żgur mhux se tgħid li għamiltha u ma lqatt lil ħadd. Meta tagħmel dawn ir-riformi u qed tibdel il-kondizzjonijiet tat-taxxa, qed tibdel il-bażi tal-pensjonijiet tiegħek, qed tibdel dak li n-nies idaħħlu u jaraw u jmissu b’idejhom, hemmhekk qiegħed tolqot lin-nies. 

Fejn jidħlu l-pre-kondizzjonijiet, it-twettiq ta’ dan il-programm, sal-aħħar laqgħa tal-Euro Group dawn kienu tpoġġew kollha f’posthom. U għalhekk sar qbil fl-aħħar laqgħa tal-Ministri tal-Euro Group. Issa kulma fadal huwa l-evalwazzjoni ta’ dak li għadda mill-Parlament Grieg sabiex jassiguraw li dak huwa skont il-memorandum of understanding li hemm. Imbagħad jiltaqa’ l-bord tad-diretturi, jingħataw ir-rapporti neċessarji dwar l-implimentazzjoni ta’ dawk il-pre-kondizzjonijiet u ssir l-approvazzjoni tar-release tat-tranche, u allura tal-flus li hemm bżonn, sabiex il-Greċja tkun tista’ timxi ‘l quddiem.  

Naħseb li l-koperazzjoni bejn il-ministri tal-Euro Group, l-awtoritajiet Griegi, kif ukoll l-istituzzjonijiet, jiġifieri l-IMF, il-Kummissjoni u l-Bank Ċentrali Ewropew, issaħħet u tjiebet bil-kbir. Jien ngħid li sar titjib sostanzjali. Dik ir-relazzjoni ta’ fiduċja, li hija tant neċessarja fi programmi bħal dawn, reġgħet inbniet u qiegħda tissaħħaħ fl-opinjoni tiegħi. Issa jekk tistaqsini jekk hijiex qiegħda kif suppost naħseb li meta xxellef difrejk iddum biex tirkupra. Imma naħseb li llum hemm relazzjoni li ssaħħet ħafna.  

THE CHAIRMAN: L-Onor. Michael Falzon.  

ONOR. MICHAEL FALZON: Hawnhekk qed jiġi indikat li, pereżempju, fl-2014 fil-balance sheet jidher li kien hemm tnaqqis ta’ kważi €7.8 biljun. Kien hemm xi raġuni partikolari li wasslet għal dak it-tnaqqis?  

IS-SUR ALFRED CAMILLERI: Il-probabilità hi li l-interessi neżlin.  

ONOR. MICHAEL FALZON: Il-fatt li s-self li jagħmel l-istess mekkanżimu jkollu …

IS-SUR ALFRED CAMILLERI: Is-self li jagħmel l-istess mekkaniżmu u l-mod ta’ kif jislef.  

ONOR. MICHAEL FALZON: Għalkemm jidher li kien hemm ukoll profitt ta’ madwar €443 miljun.  

IS-SUR ALFRED CAMILLERI: Dan huwa mekkaniżmu robust ħafna.  

ONOR. MICHAEL FALZON: Min-naħa tiegħi dak kollox. Mill-ġdid prosit tal-preżentazzjoni li ressaqtulna.  

IS-SUR ALFRED CAMILLERI: Forsi issa nagħtikom ftit dettalji dwar l-exposure nazzjonali biex nikkumplimenta ftit l-informazzjoni li ta l-Ministru. Bħala exposure ta’ garanziji għandna €171 miljun u mbagħad għandna s-self bilaterali mal-Greċja, l-ewwel bailout, fejn hemmhekk għandna €50.7 miljuni. U hija fuq dik is-somma li l-Ministru kien qed jgħid li m’hemmx qbil dwar li jkun hemm haircut imma jrid jitħallas kollu lura. Imbagħad kien hemm kontribuzzjoni ta’ aktar minn €58 miljun lejn ix-share capital tal-ESM. Kollha f’daqqa dawk ilaħħqu s-somma ta’ aktar minn €280 miljun.  

THE CHAIRMAN: Hemm minnhom li huma garanziji hux hekk?  

IS-SUR ALFRED CAMILLERI: Għandek €171 miljun li huma garanziji. Imbagħad għandek €58 miljun li huma share capital u €50.7 miljun bħala loan bilaterali. 

ONOR. EDWARD SCICLUNA: Naħseb l-iktar mistoqsija komuni li nisimgħu u li ġiet rappreżentata hawnhekk mill-Onor. Kristy Debono hija fuq kemm il-Greċja qiegħda timxi u kemm se tasal. Il-Greċja qegħdin jikkoperaw? Għallinqas issa fehmu li l-IMF kif ukoll l-ESM mhux paroli jridu jisimgħu imma kwalunkwe ħaġa li jwiegħdu trid tiġi leġiżlata. Li joqogħdu jgħidu solennement ma tiswa xejn. Kwalunkwe ħaġa trid tmur il-Parlament, tgħaddiha u tapprovaha. Imbagħad trid tiġi u tirrapportaha. 

Kwalunkwe kondizzjoni li għamilna lil Greċja għamluha però dawn għad iridu jiġu implimentati. Illum stess fl-aħbarijiet issemma li l-Ministru tal-Finanzi qal li għandhom żewġ affarijiet li wegħdu u għaddew mill-Parlament imma qed isibu diffikultajiet biex jimplimentawhom, jiġifieri very early in the day. Dan dejjem jiġri. Min għandu esperjenza ma’ dan il-pajjiż irid jirrealizza li hija sitwazzjoni diffiċli ħafna u żgur ma tista’ tagħti garanziji ta’ xejn, jiġifieri inti dejjem tispera għall-aħjar, tispera li r-rota ddur, li forsi jkun hemm ftit tkabbir u sforzi qegħdin isiru, il-primary surplus qed isir ukoll, però s-sitwazzjoni hi dik li hi. Id-differenza hi li qegħdin jikkoperaw. Fl-aħħar laqgħa li fiha domna sas-2.30 a.m. ma kenitx għax kien hemm diżgwid bejnna u l-Greċja imma jekk kien hemm xi differenzi, dawn kienu bejnna u l-IMF, u ridna kemm jista’ jkun nipprovaw li jkun hemm convergence, kif fil-fatt xi ftit jew wisq kien hemm.  

THE CHAIRMAN: Ministru, nirringrazzjak ta’ din l-ispjega. Nirringrazzjakom tal-preżentazzjoni filwaqt li nawguraw jew nisperaw li qatt ma niġu bżonn dan il-mekkaniżmu bħala pajjiż imma naħseb li lkoll naqblu li dan il-mekkaniżmu sewa ta’ ġid u huwa ta’ bżonn sabiex l-istess pajjiżi jkunu jistgħu jħarsu b’daqsxejn iktar kuraġġ sabiex jagħmlu ċerti riformi u investimenti fejn ikun hemm bżonn. Min-naħa tiegħi ma fadal xejn iktar fuq l-aġenda u għalhekk niddikjara l-laqgħa tal-lum magħluqa.

Fit-7:52 p.m. il-Kumitat aġġorna għal data u b’aġenda li għandha tiġi komunikata aktar tard.

  
